«Гомрем минем моңлы бер җыр иде»
(Мәктәпкә әзерлек төркемендә Муса Җәлилгә багышланган әдәби-музыкаль кичә)
Илсөяр Гыйльметдинова,

Казандагы 262 нче катнаш төрдәге балалар бакчасының татар теле тәрбиячесе

Роза Усова,

музыка җитәкчесе

Максат: 
– Муса Җәлилнең тормыш һәм иҗат юлы белән таныштыру;

– балаларның танып-белү сәләтен, сөйләм телен үстерү;

– өлкән буынга карата ихтирам, Туган илне ярату хисе тәрбияләү.
Җиһазлау: портрет, китаплар күргәзмәсе, рәсемнәр, календарь, мольберт.

Зал бәйрәмчә бизәлгән. Каршы як стенада – Җәлил портреты. Бәйрәмчә киенгән балалар залга уза.
(Тәрбияче Муса Җәлилнең «Җырларым» шигыреннән өзек укый.)
Алып баручы. Халкыбызның күңеленә тирән уелган исемнәр бар. Муса Җәлил – бөтен дөньяда билгеле шагыйрь. Ул – татар халкының горурлыгы, каһарман шагыйре. Бүген без аның туган көнен билгеләп үтәргә җыелдык. Ә хәзер, балалар, әйдәгез календаребызның беренче битен ачыйк. 
1906 елның 15 нче февралендә Оренбург губернасы Мостафа авылының матур бер гаиләсендә, алтынчы бала булып, бер малай дөньяга килә. Аңа Муса дип исем кушалар. Ул кечкенәдән үк бик тырыш, акыллы булып үсә. Алты яше тулганчы ук мәктәпкә китә. Беренче шигырьләрен башлангыч сыйныфта ук яза башлый. Аның шигырьләре туган як, кешеләр, табигать турында. Нит елгасы буена, туган авылы янындагы чишмә янына бик яратып йөри Муса.

(Бер бала «Җилләр» шигырен укый. Аннары «Чишмә» җыры (М.Җәлил сүзләре, Җ.Фәйзи көе) башкарыла.)
Алып баручы. Календаребызның икенче битен ачыйк. 
Авыр тормыш Мостафа абзый гаиләсен Оренбургка күчеп китәргә мәҗбүр итә. Муса өчен шәһәр тормышы башлана. Ул мәдрәсәдә укый, Габдулла Тукай иҗаты белән таныша. Үзе дә шигырьләр иҗат итә. 

(Бер бала М.Җәлилнең «Куян» шигырен сөйли.)
Алып баручы. Муса Җәлилнең балаларга атап язылган шигырьләре арасында хайваннарга, кошларга багышланганнары да бик күп. Композиторларыбыз бу әсәрләргә көйләр дә иҗат иткән. 
(«Карак песи» җыры (М.Җәлил сүзләре, Җ.Фәйзи көе) башкарыла.)
Тәрбияче. Балалар, Муса Җәлилнең бик күп әсәре рус теленә һәм башка телләргә тәрҗемә ителгән. Димәк, аның турында илебездә генә түгел, бөтен дөньяда да беләләр. Ә хәзер «Маэмай» җырын рус телендә тыңлап китик. 
(«Маэмай» җыры (Муса Җәлил сүзләре, Җ.Фәйзи көе) рус телендә башкарыла.)
Алып баручы. Әйдәгез, календаребызның тагын бер битен ачыйк. 1922 елда Муса Җәлил Казанга килә. Газетада эшли. Аннан Мәскәү университетына укырга керә. Казанга кайтып эшли башлагач, «Алтынчәч» либреттосын яза. 
(Музыка яңгырый. Ике кыз керә. Җиләк җыялар. Аларны эзләп, Алтынчәч керә. Бергә бииләр.)

Алтынчәч.

Җиләк җыйдым урманда,

Дусларым белән бергә.
Йөри-йөри адаштым,
Барыр юлны ялгыштым.
Бик матур җыр ишеткәч,

Мин шул якка ашыктым
Һәм монда килеп чыктым.

Алып баручы. Сез әкияттән безнең балалар бакчасына килеп чыктыгыз. Балалар, таныдыгызмы инде бу матур кызны? Кем ул?

Балалар. Алтынчәч.

Алтынчәч. Җырлаганыгызны ишеттек, инде бәлки биеп тә күрсәтерсез. 

Алып баручы.
Йөгерә-йөгерә көн дә иртән

Су сибәм гөлләремә.

Гөлләремне бүләк итәм

Иң якын күргәнемә.

Ах... матур соң гөлләрем!

(Кызлар З.Хәбибуллин музыкасына «Гөлләрем» биюен башкаралар.) 

Алтынчәч. Рәхмәт сезгә, балалар. Сездә бик күңелле, ләкин миңа Әкият иленә кире китәргә кирәк. Рәхмәт сезгә, матур кызлар, батыр малайлар. (Алтынчәч чыгып китә.)
Алып баручы. Календаребызның дүртенче битенә күз салыйк. 1941 ел... Фашистлар илебезгә басып керәләр. Илебез халкы, туган җиребезне яклап, сугышка күтәрелә. Бөек Ватан сугышы башлана. Ирләр сугышка алына, алар арасында язучылар, галимнәр, рәссамнар, артистлар да була. Муса Җәлил дә бик күп язучылар белән бергә сугышка китә.

Тәрбияче.
Хуш, акыллым, соңгы сәламемне

Юллыйм сиңа җилләр аркылы,

Барсын сиңа кайнар сәлам булып

Йөрәгемнең сүнмәс ялкыны.

Киттем, дускай, кайнар өмет белән,

Дошман явын җиңеп кайтырга.
Батырларча каты сугышырга,
Тап төшерми изге антыма.

Алып баручы. Җәлил сугыш кырында да шигырьләр язуын дәвам итә. Туп тавышлары бераз тынып торганда язарга утыра. Аның шигырьләре якыннарын сагыну, Туган илгә мәхәббәт, дошманга нәфрәт белән сугарылган. Ә сагыну һәм ярату тулы шигырьләрен ул, әлбәттә, кызы Чулпанга һәм хатыны Әминә апага багышлый. 
(Бер бала М.Җәлилнең «Кызыма» шигырен укый. Аннары М.Җәлил шигыренә язылган «Сәгать» җыры башкарыла.)
Алып баручы. Волхов фронты... Көне-төне сугышлар бара. Солдатлар, аз гына мөмкинлек булуга, бераз черем итеп алалар. Муса Җәлил дә алар арасында. Ул төшендә тыныч көннәрне, Сабан туйларын күрә. Гармун тавышын ишеткәндәй була. Уянгач исә, төшенең тиздән чынга ашачагына ышанып, үзендә көч артуын сизә.

(Балалар «Дүртле бию» башкара.)
Алып баручы. Балалар, календаребызның иң күңелсез битен ачабыз. 1942 ел... Каты яраланган Муса әсирлеккә эләгә. Муса Җәлил һәм аның көрәштәшләре өчен караңгы төрмә көннәре башлана. Алар төрмәдә дә югалып калмыйлар, яшерен оешма төзеп, дошманга каршы көрәш юлларын эзлиләр. Муса анда кечкенә кәгазь кисәкләреннән теккән дәфтәренә шигырьләр яза. Соңыннан ул дәфтәргә «Моабит дәфтәрләре» исеме бирелә. Дәфтәрне төрмәдәге дусты Андре Тиммерманска тапшыра. Сугыштан соң Андре Тиммерманс Муса Җәлил шигырьләрен безнең илебезгә китереп җиткерә. 
(Бер бала М.Җәлилнең «Катыйльгә» шигыреннән өзек укый.)
Алып баручы. Әйе, Җәлил Туган иленә кайтырына бик ышана, әмма, ни кызгаыч, аңа әйләнеп кайтырга насыйп булмый. Фашистлар Муса Җәлилне һәм аның көрәштәшләрен җәзалап үтерәләр. Үзе кайтмаса да, аның җырлары Туган илебезгә кайтып җитте һәм аны үлемсез итте. Муса Җәлилгә Казандагы Кремль янында һәйкәл, ә аның янәшәсендә көрәштәшләренең барельефлары куелган. Бу батырларның исемнәре ташка чокып язылган. Һәйкәл яныннан халык өзелми, яраткан шагыйренә чәчәкләр китерә.

1 нче бала.

Хәтер булып, Казан йөрәгендә
Һәйкәл тора татар улына. 
Богауларын өзеп ташлар да ул, 
Ашар кебек кошлар юлына.

2 нче бала.

Тоткын шагыйрь, яудашлары белән, 
Тугры калып биргән антына, 
Чит туфракка газиз башын салган, 
Татар исемен аклау хакына.
3 нче бала.

Халык улларына баш ияргә 
Килдек бүген һәйкәл янына; 
Учыбызда – мәңгелек ут таҗы – 
Кызыл канәферләр кабына.
(Балалар оркестры башкаруында «Җырларым» көе башкарыла.)
Тәрбияче.

Җыр өйрәтте мине хөр яшәргә

Һәм үләргә кыю ир булып,

Гомрем минем моңлы бер җыр иде

Үлемем дә яңрар җыр булып.

Алып баручы. Муса Җәлил – безнең тыныч тормышыбыз хакына башын салган бик күп батырларның берсе. Без туган җиребезне яклап сугышка кергән һәм яшьли һәлак булган каһарманнарны онытмабыз. Мондый фаҗига башка беркайчан да кабатланмасын! Күкләребез тыныч, тормышыбыз матур, дөньялар имин булсын!
(«Һәрвакыт булсын кояш» (Г.Зәйнашева сүзләре, Ф.Әхмәдиев көе башкарыла.)
